
Siksi dei fosi a 
Paskafesa, Yesus
doro na Betania pe
Lasarus ben e tan, 
di A ben meki kon na
libi baka. Dan Maria teki
wan afu liter diri
switismeri-oli san ben 
meki fu nardus rutu. 
A kanti a oli na Yesus futu dan
a drei den nanga en edewiwiri. 
A switi smeri fu a oli
panya ini a heri oso. 



Dan Yudas Iskariot, di ben de wan fu den twarfu man fu
Yesus, go na den prenspari domri fu gi Yesus abra na
ini den anu. Di den man yere
san Yudas ben wani du, den 
ben breiti èn den pramisi
en tak' den o gi en moni. 
Dan a bigin luru wan bun 
okasi fu gi Yesus
abra na den. 



Den man fu Yesus du san A taigi
den, èn den meki a Paska-nyanyan
klari. Di den ben e nyan, Yesus teki
wan brede, A blesi en, dan A broko en. 
Baka dati A gi den man fu En, dan A 
taki: “Un teki, dan un nyan. Disi na Mi 
skin.” Dan Yesus teki wan kan nanga 
win, A taki Gado tangi fu en, dan A gi 
den man fu En. A taki: “Un 
alamala dringi fu a 
win. Bika disi na 
Mi brudu san o 
stampu a ferbontu 
di Gado meki. A o lon 
fu meki furu sma kisi 
pardon fu den sondu.”



Dan Yesus taki: “Simon, Simon, luku bun! Satan kisi
primisi fu seki unu leki fa yu e wai aleisi, fu a kan tesi a 
bribi fu unu. Ma Mi begi gi yu fu yu no lasi bribi. Dan te
yu drai kon baka na Mi, yu mus kraka den trawan.” Dan 
Petrus taigi Yesus taki: “Masra, mi de klar'klari fu go 
nanga Yu na ini straf'oso, èn fu dede srefi nanga Yu!” 
Ma Yesus taki: “Petrus, 
Mi e taigi yu taki: 
Fosi kakafowru
bari tide, yu o 
taki dri leisi tak' 
yu no sabi Mi.” 



Baka dati Yesus nanga den 
man fu En go na wan presi
di den e kari Getsemane. 
Drape A taigi den taki: 
“Un sidon dyaso. Mi o go 
pikinso moro fara fu go 
begi.” A taki: “P'pa, Yu na
Mi P'pa. Noti no tranga gi
Yu fu du. Puru a kan disi na
Mi fesi, meki Mi no nyan a 
pina. Ma a no san Mi wani, 
ma na san Yu wani musu psa.” 



So Yudas go drape tu. Den prenspari domri nanga den 
Fariseiman ben seni wan grupu srudati nanga
waktiman fu a mamakerki go nanga en. 
Den kon nanga lanteri, frambo nanga
fetisani. Dan wan fu den kapu a 
let'sei yesi puru fu a knekti
fu a grandomri. Ma Yesus
taki: “A nofo!” A fasi a 
yesi fu a man, dan a 
man kon betre.



Dan den grabu Yesus, tyari En go na a oso fu a 
grandomri. Petrus ben e waka fara na den baka e kon.
Dan den man meki wan faya mindrisei fu a dyari, 
den go sidon nanga
makandra èn Petrus 
go sidon na den mindri.



Wan fu den knekti fu a 
grandomri ben de 
famiri fu a man di 
Petrus ben kapu en
yesi puru. Dan a aksi
Petrus taki: “A no yu mi 
si nanga Yesus ini a dyari?”
Ma Petrus lei ete wan leisi
tak' a no tru. Dan a srefi
momenti dati kakafowru bari. 
Dan Petrus go na dorosei, 
dan a bari wan krei. 



Ne a heri grupu opo, dan den tyari
Yesus go na fesi Pilatus. Dan Pilatus 
aksi En taki: “Na Yu na a Kownu fu
den Dyu?” Yesus piki en taki: “Na 
leki fa yu taki.” Dan fu di Pilatus ben 
wani lusu Yesus, a taki baka
nanga den sma. Ma den 
ben e bari taki: “Spikri En
na wan kroisi! Spikri
En na wan kroisi!” 



Dan Pilatus gi Yesus abra na den fu
den go spikri En na wan kroisi. Den 
sma teki Yesus, dan den meki A tyari
En eigi kroisi go na a presi san den e 
kari: Dede-ede Presi. Ini Dyutongo
den e kari a presi: Golgota.



Drape den spikri En na a kroisi. 
Makandra nanga Yesus den spikri tu
tra man tu, wan na ala tu sei fu En
nanga Yesus na den mindri. 



Twarfu yuru ten so a heri kondre kon dungru te leki dri
yuru bakadina, bika a son ben kon dungru. Dan a 
garden ini a Santa Presi priti na tu. Dan Yesus bari
nanga tranga sten taki: “P'pa, 
na ini Yu anu Mi e poti
Mi yeye.” Di Yesus
taki dati, En bro koti. 



Dan Yosef fu a foto Arimatea teki
dek'ati go na Pilatus fu aksi en a 
dedeskin fu Yesus. A man disi
ben de wan prenspari man 
fu a Grankrutu fu den 
Dyu èn a ben angri tu
fu Gado kon tiri
libisma. Yosef bai
wan linnen krosi, 

a puru a skin 
fu Yesus na a 

kroisi, dan a domru
en na ini. Baka dati a 
poti Yesus na ini wan 

grebi san den ben diki ini
a bergiskin. Dan a 

lolo wan bigi ston na a 
mofo fu a grebi fu

tapu en.



A tra dei fu en, den prenspari domri
nanga den Fariseiman go 
makandra na Pilatus. A 
ben de wan sabadei. 
Dan den taigi en taki: 
“Masra, wi memre
tak' di a bedrigiman 
disi ben de na libi
ete, A ben taki 

tak' baka 

dri dei A 
bo kon na 
libi baka.” 



“So den man go poti wan marki
na a ston fu sma no kan
puru en èn den poti
srudati fu hori wakti.”



Fruku mamanten, baka a sabadei, 
Maria fu Magdala nanga a tra
Maria go luku a grebi fu
Yesus. A ben de a fosi dei
fu a wiki. Ma wantron so, 
a gron bigin seki hebi
fu di wan engel fu
Masra saka kmoto
na heimel. A engel 

go na a 

grebi, a lolo a 
bigi ston puru, dan
a go sidon na en

tapu. Den srudati di 
ben e hori wakti 

skreki so tranga tak' 
den tan didon leki 

dedesma. 



Dan a engel taigi den uma taki: “No 
frede! Mi sabi tak' un e suku
Yesus di den ben spikri na a 
kroisi. A no dya, bika A 
kon baka na libi soleki
fa A ben taki. Kon, 
luku a presi pe
A ben didon.”



Den uma gwe wantron fu a grebi. A skreki
ben de ini den skin ete, ma den ben 
breiti srefsrefi. Den lon go es'esi
fu go ferteri den man fu Yesus
san a engel ben taki. Di den ben 
de na pasi, ne Yesus waka miti
den èn A taki den odi. Den 
uma waka go na En, den 
grabu
den 

futu fu En èn den anbegi En.



Te fu kba Yesus sori Ensrefi na den erfu man fu En di 
den ben sidon e nyan. Dan Yesus bigin puru wiwiri gi

den tak' den no e bribi, èn tak' den trangayesi. Bika den 
no ben wani bribi den sma di si En baka di A kon baka
na libi. Baka di Masra Yesus kba taki nanga den, Gado

teki En go na heimel. Drape A go sidon na
Gado let'anu sei. 



Bika Gado lobi libisma sote, tak' A gi
En wan enkri Manpikin fu meki tak' 
ala sma di e bribi ini En, no mus go 

lasi, ma fu den abi a libi fu têgo.



Roma 3:23 Bika ala sma sondu èn den no abi a fosi glori
fu Gado moro.

Roma 6:23 Bika a paiman fu sondu na dede. Ma a presenti
san Gado gi wi, na a libi fu têgo na ini Kristus

Yesus, wi Masra.

Hebrewsma 9:27 A de so tak' ala sma mus dede wan leisi
nomo, èn baka dati Gado e krutu den.

Efese 2:8,9 Bika na fu di Gado sori unu En bun-ati, meki A 
ferlusu unu di un bribi. Èn disi no kmopo fu unu srefi, ma 
Gado langa en gi unu leki wan kado. A no du dati fu di un 
ben du wan sani fu En. Dat' meki no wan sma o man naki

na tapu en borsu.



Roma 10:9,10 Efu yu taki nanga yu mofo tak' Yesus na
Masra, èn efu yu bribi nanga yu ati tak' Gado meki A opo

baka na dede, dan Gado o ferlusu yu. Bika te yu bribi
nanga yu ati, dan yu e kon bun ini Gado ai. Èn te yu taki

dati nanga yu mofo, dan Gado e ferlusu yu.

Yohanes 3:16,17 Bika Gado lobi libisma sote, tak' A gi En
wan enkri Manpikin fu meki tak' ala sma di e bribi ini En, no 
mus go lasi, ma fu den abi a libi fu têgo. Bika Gado no seni

En Manpikin kon na grontapu fu krutu libisma, ma fu
A ferlusu den. 

1 Yohanes 5:11-13 Disi na san Gado taki: Gado gi wi a libi
fu têgo èn a libi disi de ini En Manpikin. A sma di de wan 
nanga a Manpikin, abi a libi. A sma di no de wan nanga a 

Manpikin fu Gado, no abi a libi. Mi skrifi den sani disi gi unu
di e bribi ini a nen fu a Manpikin fu Gado. Mi du 

disi fu un kan sabi tak' un abi a libi fu têgo.

